
ACTE V.




Auſſi foible leger qu’il paroiſt à vos yeux :

Enfin elle m’a dit que cette foible lame

Feroit bien-toſt ceſſer les douleurs de mon ame :

Quand on le plongera dans ce cœur innocent,

Les charmes qu’elle y met le rendront impuiſſant :

Et que pour faire agir l’effet de ſa promeſſe,

Elle ſe veut meſler au milieu de la preſſe.

Elle m’a dit ſon nom, meſme en ſe nommant,

Elle a veu dans mes yeux beaucoup d’eſtonnement :

Car ce nom m’a ſurpriſe, ainſi qu’on le peut croire,

Puiſque ie n’auois point bannis de ma memoire

Tout ce qu’Endymion m’auoit dit auiourd’huy ;

Ne vous ſouuient il pas, mes filles, que c’eſt luy,

Qui nous auoit parlé d’vne certaine Iſmene ?




FELICIE.


Il eſt vray Sthenobée, ie ſuis bien certaine

Qu’il nous a dit encor…




ALCIONNÉE.


Ouy, ie me trompe fort,

S’il n’a dit qu’elle eſtoit maiſtreſſe de ſon fort,

S’eſtant abandonné ſous ſon art, ſes charmes,

Elle peut eſtre autheur de toutes ces allarmes.




STHENOBÉE.


Ie ne m’eſtonne pas ſi lon la voit courir

Dans ces lieux eſtrangers, afin d’y ſecourir

Le pauvre Endymion ; dont l’ame eſt aſſeruie

Sous les charmes puiſſants, dont elle s’eſt ſeruie :

Elle vient arreſter les maux qu’elle a cauſez.




FELICIE.


Donc les Albaniens en vain ſont diſpoſez ?

Grands Dieux ſoyez de meſme à nos vœux fauorables,[illisible]

Moderez le courroux dont vous fuſtes capables.

